
Mál: Fyrirspurn áheyrnarfulltrúa Sósíalistaflokks Íslands um umhverfissálfræði í skipulagsmálum 
borgarinnar 

 
 
Vísað er til fyrirspurnar áheyrnarfulltrúa Sósíalistaflokks Íslands um umhverfissálfræði í 
skipulagsmálum borgarinnar, sem lögð var fram í Umhverfis- og skipulagsráði þann 30 nóvember sl. 
Spurt er með hvaða hætti er unnið eftir umhverfissálfræði þegar kemur að skipulagsmálum í 
Reykjavík? Hverjir sinna þeirri vinnu, ef hún er unnin og undir hvaða starfsheiti? 
 
Rannsóknir á sviði félagsfræði, sálfræði og stjórmálafræði hafa gegnt mikilvægu hlutverki í þróun 
fræða um skipulag og hönnun byggðar á síðustu áratugum. Sem dæmi má nefna eina þekktustu og 
áhrifamestu bók um skipulag síðustu áratuga, Mannlíf milli húsa, eftir danska arkitektinn Jan Gehl. 
Skrif hans og nálgun í bókinni er að stórum hluta grundvölluð á rannsóknum og athugunum sem 
hann gerði með sálfræðingnum Ingrid Gehl á 7. áratug síðustu aldar. Umhverfissálfræðin er mjög 
vaxandi sérgrein innan sálfræðinnar og rannsóknir á sviði hennar munu eflaust gegna enn 
mikilvægara hlutverki við þróun fræða um hið byggða umhverfi á komandi árum.  

Skipulagning byggðar er ávallt þverfaglegt viðfangsefni og í samræmi við það er nám í skipulagi og 
hönnun grundvallað á rannsóknum sem fara fram innan margra ólíkra vísindagreina. Hlutverk 
þeirra sem koma að mótun skipulags er þannig að leiða saman þekkingu úr fjölmörgum áttum. Þeir 
sem sérhæfa sig í skipulagi og hönnun eru einnig í ríkari mæli með fjölbreyttan bakgrunn og nám á 
þessu sviði fer gjarnan fram í deildum sem eru þverfaglegar.  

Þeir sem koma að skipulagsgerð á umhverfis- og skipulagssviði hafa fjölbreyttan bakgrunn, en eru    
einkum með sérhæfingu á sviði arkitektúrs, skipulagsfræða, landslagsarkitektúrs, borgarhönnunar, 
samgöngu- og umhverfisverkfræði og umhverfisfræða. Allt greinar sem leggja uppúr þverfaglegri 
nálgun og mikilvægi þess að nálgast vísindalega þekkingu úr mörgum ólíkum áttum. Við mótun 
skipulags, ekki síst í stærri skipulagsverkefnum og stefnumótunarvinnu,  er mikilvægt að umhverfis- 
og skipulagssvið sæki þekkingu út fyrir sitt svið, til annarra sviða borgarinnar, ríkisstofnana og 
ráðgjafa og sérfræðinga út í bæ, hvort sem það er á sviði umhverfissálfræði, félagssálfræði, 
hagfræði, félagsfræði, mannfræði, stjórnmálafræði eða á sviði veðurfræða og loftslagsvísinda, 
jarðfræði og líffræði og sagnfræði og fornleifafræði. 

